Ա Մ Փ Ո Փ Ա Թ Ե Ր Թ

ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ՄԱՆՐ ԵՂՋԵՐԱՎՈՐ ԿԵՆԴԱՆԻՆԵՐԻ ԺԱՆՏԱԽՏ ՀԻՎԱՆԴՈՒԹՅԱՆ ՇՃԱՀԵՏԱԶՈՏՈՒԹՅԱՆ ԾՐԱԳՐԻ ԵՎ ՄԻՋՈՑԱՌՈՒՄՆԵՐԻ ԿԱՏԱՐՄԱՆ ԺԱՄԱՆԱԿԱՑՈՒՅՑԻ

	1. ՀՀ սննդամթերքի անվտանգության տեսչական մարմին

	30.05․2024 թ.

	
	N /03.1/7165-2024

	«Հայաստանի Հանրապետությունում մանր եղջերավոր կենդանիների ժանտախտ հիվանդության շճահետազոտության ծրագիրը և միջոցառումների կատարման ժամանակացույցը հաստատելու մասին» Հայաստանի Հանրապետության կառավարության որոշման նախագծի վերաբերյալ առաջարկվում է՝ «ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ՄԱՆՐ ԵՂՋԵՐԱՎՈՐ ԿԵՆԴԱՆԻՆԵՐԻ ԺԱՆՏԱԽՏ ՀԻՎԱՆԴՈՒԹՅԱՆ ՇՃԱՀԵՏԱԶՈՏՈՒԹՅԱՆ» ծրագրում իրականացնել ավելացում՝ նմուշառված կենդանիների հետագա նույնականացման և հարկ եղած դեպքում հակաանասնահամաճարակային միջոցառումների իրականացման համար արյունառման իրականացումից հետո կենդանիներին հաշվառում են։
	Ընդունվել է։


	2. ՀՀ  վարչապետի աշխատակազմի տեսչական մարմինների աշխատանքների համակարգման գրասենյակ 
	05․06․2024 թ․

	
	/50․4/19225-2024

	1) Նախագծի նախաբանում լիազորող նորմ նշված է «Անասնաբուժության մասին» օրենքի 6-րդ հոդվածի 2-րդ մասի 3-րդ կետը, առ այն՝ կառավարությունը հաստատում է կենդանիների կարանտինային, հատուկ վտանգավոր, պարտադիր ծանուցման ենթակա վարակիչ հիվանդությունների կանխարգելման և վերացման ծրագրերը, մինչդեռ Նախագծով նախատեսվում է հաստատել Հայաստանի Հանրապետությունում մանր եղջերավոր կենդանիների ժանտախտ հիվանդության շճահետազոտության ծրագիրը և միջոցառումների կատարման ժամանակացույցը, որի ընդունման համար Կառավարությանը վերոգրյալ օրենքով լիազորություն վերապահված չէ:
	Չի ընդունվել։
Քանի որ մանր եղջերավոր կենդանիների (այսուհետ՝ ՄԵԿ) ժանտախտ հիվանդությունը ներառված է Հայաստանի Հանրապետության կառավարության 2006 թվականի օգոստոսի 3-ի N 1081-Ն որոշման հավելվածում։
Ինչ վերաբերում է լիազորող նորմին՝ «Անասնաբուժության մասին» օրենքի 6-րդ հոդվածի 2-րդ մասի 3-րդ կետի վերնագիրն ընդհանրական է և օրենքում ներառել բոլոր վարակիչ հիվանդությունների դեմ կանխարգելման և վերացման ծրագրերը նպատակահարմար չէ։
Միաժամանակ, հարկ է նշել, որ սույն նախագիծը վերաբերում է ՄԵԿ-ի ժանտախտի կանխարգելմանը և այս համատեքստում պետք է նշեմ, որ առկա են ՀՀ կառավարության մի շարք որոշումներ․ 2022 թվականի հոկտեմբերի 6-ի «Հայաստանի Հանրապետությունում գյուղատնտեսական կենդանիների պատվաստման ծրագիրը և միջոցառումների կատարման ժամանակացույցը հաստատելու մասին» N 1544-Լ,  ՀՀ կառավարություն 2021 թվականի նոյեմբերի 25-ի «Հայաստանի Հանրապետությունում դաբաղ հիվանդության շճահետազոտության ծրագիրը, միջոցառումների կատարման ժամանակացույցը, նմուշների հավաքագրման տվյալների և լաբորատոր փորձաքննության արդյունքների ձևերը հաստատելու մասին» N 1939-Լ, որոնց լիազորող նորմը հանդիասնում է «Անասնաբուժության մասին» օրենքի 6-րդ հոդվածի 2-րդ մասի 3-րդ կետը։

	2) Հիմք ընդունելով Նախագծի Հավելված N 2, առաջարկում եմ Նախագծի 1-ին կետի 2-րդ ենթակետը շարադրել հետևյալ խմբագրությամբ. «2) Հայաստանի Հանրապետությունում մանր եղջերավոր կենդանիների ժանտախտ հիվանդության շճահետազոտության ծրագրի միջոցառումների կատարման ժամանակացույցը՝ համաձայն N 2 հավելվածի։»: 
	Ընդունվել է։

	3) Առաջարկում եմ Նախագծի Հավելված N 1 1-ին կետում նշված տերմինները համապատասխանեցնել «Նորմատիվ իրավական ակտերի մասին» օրենքի 10-րդ հոդվածի 2-րդ մասով սահմանված պահանջներին:
	Ընդունվել է։


	4) Նախագծի  Հավելված N 1 10-րդ կետի համաձայն՝ ծրագրի միջոցառման արդյունավետ իրականացման կարևոր գործոն է նմուշառումը, տվյալների գրանցումը, կառավարումը և վերլուծությունը, մինչդեռ Նախագծից պարզ չէ, թե ով և ինչպես է իրականացելու Ծրագրի կառավարումը: 
	Մասամբ է ընդունվել։
Նախագծի 5-րդ գլխում հստակ շարադրված է՝ թէ ում կողմից և ինչպես է իրականացվում նմուշառումը, տվյաների գրանցումը և վերլուծությունը։ 
Հարկ է նշել, որ Նախագծի N 2 հավելվածում ամրագրված է ծրագրի իրականացման ընթանցքում պատասխանատու կատարողների պարտավորությունները։

	5) Նախագծի Հավելված N 1 20-րդ կետի համաձայն՝ Տեսչական մարմնի մարզային կենտրոնի տեսուչը նմուշները հավաքագրում, գրացում և տեղափոխում է լաբորատորիա՝ 48 ժամվա ընթացքում, մինչդեռ Նախագծի իրավակարգավորումների համատեքստում պարզ չէ, թե Սննդամթերքի անվտանգության տեսչական մարմինը ինչ տեղեկատվություն է գրանցում և որտեղ, ինչպես նաև հստակեցված չէ տեղափոխման գործընթացին ներկայացվող պահանջները, և լաբորատորիայում փորձաքննության իրականացման իրավական հիմքը:
	Չի ընդունվել։
Նմուշների տվյալների հավաքագրումը, գրանցումը, և տեղափոխումը կանոնակարգվում է տեսչական մարմնի ղեկավարի հրամանի համաձայն՝ որին կից առկա է նմուշների հավաքագրման աղյուսակային ձևաչափ, այն է՝  Նախագծի Ձև N 2 հանձման-ընդունման թերթիկը, որտեղ սահամանվում են տվյալների հավաքագրման պահանջները։
Միաժամանակ, հարկ է նշել, որ լաբորատոր փորձաքննությունն իրականացվում է միջազգայնորեն հաստատված կանոնակարգերի համաձայն՝ որում ներառված են նմուշների տեղափոխման պահանջները, իսկ փորձաքննություն իրականացնելու իրավական հիմք կհանդիսանա սույն նախագիծն ուժի մեջ մտնելուց հետո։։

	6) Նախագծի Հավելված N 1 22-րդ կետի 2-րդ ենթակետի համաձայն՝ կասկածելի արդյունքների դեպքում կրկնել փորձաքննությունը նույն մեթոդով, մինչդեռ Ծրագրի իրականացման շրջանակներում պարզ չէ, որոնք են համարվելու կասկածելի արդյունքներ:
	Ընդունվել է։


	[bookmark: _Hlk115881571]3. ՀՀ արդարադատության նախարարություն

	07.06.2024 թ․

	
	/27․1/22327-2024

	1. «Հայաստանի Հանրապետությունում մանր եղջերավոր կենդանիների ժանտախտ հիվանդության շճահետազոտության ծրագիրը և միջոցառումների կատարման ժամանակացույցը հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 1-ին կետի 2-րդ ենթակետում «ծրագիրը և» բառերն անհրաժեշտ է փոխարինել «ծրագրի» բառով՝ նկատի ունենալով հավելված 2-ի վերնագիրը:
	Ընդունվել է։

	2. Նախագծի 11-րդ կետի 1-ին ենթակետի բ. պարբերությունում համայնքների քանակը նշված է 120, մինչդեռ Աղյուսակ 1-ի 2-րդ տողում «Ընտրված համայնքների քանակները» սյունակում նշված է 121, ուստի անհրաժեշտ է համապատասխանեցնել:
	Ընդունվել է։

	        3.  Նախագծի 11-րդ կետի 2-րդ ենթակետի բ. պարբերությունում «կենդանիների ներկայացուցչական» ձևակերպումն առաջարկում ենք վերանայել:
	Ընդունվել է։

	[bookmark: _Hlk148523959]7. ՀՀ  ֆինանսների նախարարություն
	13․06․2024թ․ 

	
	01/9-2/12625-2024 

	[bookmark: _Hlk122010990]1. Նախագծով նախատեսվում է «Գյուղատնտեսական ծառայությունների կենտրոն» ՊՈԱԿ-ի (այսուհետ՝ ՊՈԱԿ) անասնաբույժների միջոցով մանր եղջերավոր կենդանիներից կատարել նմուշառում, «Հանրապետական անասնաբուժասանիտարական և բուսասանիտարական լաբորատոր ծառայությունների կենտրոն» ՊՈԱԿ-ի այսուհետ՝ Լաբորատորիա) միջոցով իրականացնել նմուշների լաբորատոր փորձաքննություններ, ապա փորձաքննության տվյալների վերլուծություն՝ «Սննդամթերքի անվտանգության ոլորտի ռիսկերի գնահատման և վերլուծության գիտական կենտրոն» ՓԲԸ-ի (այսուհետ՝ Գիտական կենտրոն) կողմից։ Հարկ է նշել, որ Ծրագրի ժամանակացույցի (հավելված N2) Պատասխանատու կատարողները սյունակում, մասնավորապես ՄԵԿ-ի արյան նմուշառման, արյան նմուշների լաբորատոր շճաբանական հետազոտության և արդյունքների վերլուծության միջոցառումների համար որպես կատարողներ համապատասխանաբար ներկայացված են ՊՈԱԿ-ը, Լաբորատորիան և Գիտական կենտրոնը, սակայն համաձայնության պայմանով: Նշվածի կապակցությամբ բացահայտման կարիք ունի ինչպես նշված պայմանը նախատեսելու անհրաժեշտությունն ու նպատակահարմարությունը, այնպես էլ նշված կատարողների համաձայնությունը չստանալու հնարավոր դեպքերում միջոցառումների իրականացման համար այլընտրանքային կատարողների առկայությունն ու հնարավորությունները:
	Ընդունվել է։


	2. Ծրագրի ֆինանսավորումը բաժնի համաձայն Ծրագիրը նախատեսվում է իրականացնել ՀՀ պետական բյուջեի միջոցների հաշվին կամ ՀՀ օրենսդրությամբ չարգելված այլ աղբյուրներից, որի շրջանակներում նախատեսվում է ձեռք բերել ախտորոշիչ հավաքածուներ և անասնաբուժական պարագաներ, կատարել նմուշառում, լաբորատոր փորձաքննությունների իրականացում և վերլուծություն։ Նախագծի հիմնավորման համաձայն նշված միջոցառումների իրականացման համար պետական բյուջեից անհրաժեշտ առաջիկա տարվա գումարը կազմում է շուրջ 20.5 մլն դրամ, սակայն վերջինիս գծով հաշվարկ-հիմնավորումները բացակայում են: 
Ընդ որում Ծրագրի ժամանակացույցում բյուջետային հայտի կազմումն ու ներկայացումը վերապահված է Տեսչական մարմնին (Վարչապետի աշխատակազմ), սակայն այդ գումարով նախատեսվում է ֆինանսավորել նաև ՊՈԱԿ-ի և Գիտական կենտրոնի (Էկոնոմիկայի նախարարություն) կողմից իրականացվող գործառույթները: Նշվածի կապակցությամբ լրացուցիչ բացահայտման կարիք ունի ՊՈԱԿ-ի և Գիտական կենտրոնի կողմից իրականացվելիք գործառույթների դիմաց Տեսչական մարմնի կողմից ֆինանսավորման մեխանիզմը: 
	Ընդունվել է։
Տրվում է պարզաբանում։
Նախագծի հիմնավորման մեջ վերանայվել է նախատեսվող ֆինանսական միջոցները և տրվել է նախնական հաշվարկ։ Ինչ վերաբերում է Տեսչական մարմնի կողմից ՊՈԱԿ-ին և Գիտական կենտրոնին ֆինանսավորելու մեխանիզին, ապա հարկ է նշել, որ բյուջետային հայտը հաստատվելուց հետո Տեսչական մարմինը Կազմակերպությանը ֆինանսկանան միջոցները տրամադրում է բյուջետային հայտով, որի շրջանակներում Կազմակերպությունը ՊՈԱԿ-ի կամ համայնքային անասնաբուժի հետ կնքում է անասնաբուժական վճարովի ծառայությունների մատուցման պայմանագիր, ինչպես նաև կնքում է պայմանագիր Գիտական կենտրոնի հետ։ 


	3. 9. Ծրագրի մոնիթորինգը և ժամկետները բաժնի համաձայն մոնիթորինգն իրականացվելու է աշխատանքային խմբի՝ Էկոնոմիկայի նախարարության, Տեսչական մարմնի, Լաբորատորիայի և Գիտական կենտրոնի մասնագետների կողմից, սակայն ներկայացված չեն մոնիթորինգի իրականացման ժամկետները/պարբերականությունը, ինչպես նաև պարզաբանված չէ իրականացման մեխանիզմը:
Ընդ որում բացահայտման կարիք ունի ՄԵԿ-ից նմուշներ վերցնելու ժամկետները նշված բաժնում նախատեսելու նպատակահարմարությունը:  
	Ընդունվել է։


	8․ Վարչապետի աշխատակազմի տեսչական մարմինների
աշխատանքների համակարգման գրասենյակ 
	12․08․2024թ

	
	02/16․20/27470-2024

	Նախագծի հավելված N 1-ի 17-րդ կետով սահմանվել է դրույթ առ այն, որ «Հանրապետական անասնաբուժասանիտարական և բուսասանիտարական լաբորատոր ծառայությունների կենտրոն» պետական ոչ առևտրային կազմակերպությունը  այսուհետ՝ Լաբորատորիա) անասնաբուժական վճարովի ծառայությունների մատուցման պայմանագիր է կնքում «Գյուղատնտեսական ծառայությունների կազմակերպություն» պետական ոչ առևտրային կազմակերպության անասնաբույժի հետ՝ շիճուկ անջատիչ վակումային փորձանոթներով նմուշառում իրականացնելու նպատակով։
Ըստ այդմ, Նախագծով փաստացի Լաբորատորիան պարտավորվում է վճարովի ծառայությունների մատուցման պայմանագիր կնքել միայն «Գյուղատնտեսական ծառայությունների կազմակերպություն» պետական ոչ առևտրային կազմակերպության անասնաբույժի հետ։				Հաշվի առնելով վերոգրյալը՝ կարծում եմ, որ սահմանվող դրույթը լրացուցիչ քննարկման կարիք ունի, քանի որ պարզ չէ, թե ինչ հանգամանքներով է պայմանավորված, ըստ էության, «Գյուղատնտեսական ծառայությունների կազմակերպություն» պետական ոչ առևտրային կազմակերպության համար փաստացի սահմանվող մենաշնորհը։  
Վերոգրյալի համատեքստում առաջարկում եմ դիտարկել նմուշառում իրականացնելու ծառայության ձեռքբերումը ՀՀ օրենսդրությամբ սահմանված՝ գնման գործընթացի միասնական կանոններով իրականցնելու նպատակահարմարության հարցը՝ համապատասխան փոփոխություն կատարելով Նախագծում։ 
Նույն դիտարկումը վերաբերում է նաև 25-րդ կետով սահմանվող՝ Փորձաքննության տվյալների վերլուծությունը «Սննդամթերքի անվտանգության ոլորտի ռիսկերի գնահատման և վերլուծության գիտական կենտրոն» փակ բաժնետիրական ընկերության կողմից Լաբորատորիայի հետ պայմանագրային հիմունքերով սահմանված վճարի շրջանակներում իրականացնելուն։
	Մասամբ է ընդունվել։
Նախագծի հավելված N 1-ի 17-րդ կետը լրամշակվել է։
Ինչ վերաբերում է 25-րդ կետին, ապա «Սննդամթերքի անվտանգության ոլորտի ռիսկերի գնահատման և վերլուծության գիտական կենտրոն» փակ բաժնետիրական ընկերությունը միակն է Հայաստանի Հանրապետությունում, որ զբաղվում է կենդանիների հատուկ վտանգավոր հիվանդությունների փորձաքննության արդյունքների վերլուծությամբ և ռիսկերի գնահատմամբ։ Միաժամանակ, տեղեկացնում եմ, որ հատուկ վտանգավոր հիվանդությունների հայտնաբերված շտամները պետք է պահվեն բացառապես պետական կառույցում։

	ՀՀ Վարչապետի աշխատակազմի իրավաբանական վարչություն
	12․08․2024թ

	
	02/16․20/27470-2024

	Նախագծի հավելվածի  մի շարք դրույթներ իրենց բովանդակությամբ (օրինակ՝ հավելվածի 4-րդ, 5-րդ, 6-րդ, 26-րդ կետեր) չեն համապատասխանում այն գլուխների վերնագրերին, որոնցում զետեղված են, ինչը հակասում է «Նորմատիվ իրավական ակտերի մասին» օրենքի 14-րդ հոդվածի 10-րդ մասին, համաձայն որի՝ նորմատիվ իրավական ակտի բաժիններն ու գլուխները համարակալվում են արաբական թվանշաններով: Բաժիններն ու գլուխները ունենում են վերնագրեր, որոնք պետք է համապատասխանեն դրանց բովանդակությանը: (...)
	Ընդունվել է մասամբ։
Նախագծի 4-րդ, 5-րդ և 6-րդ կետերը լրամշակվել են, իսկ 26-րդ կետը համապատասխանում են վերնագրին։ 

	Վարչապետի աշխատակազմի տարածքային զարգացման և շրջակա միջավայրի հարցերի վարչություն
	12․08․2024թ

	
	02/16․20/27470-2024

	1. Նախագծի հավելվածի 8-րդ կետով առաջարկվում է սահմանել, որ ՀՀ բոլոր համայնքները խմբավորվում են երկու գոտիների՝ բարձր ռիսկային, որոնք սահմանամերձ համայնքներն են, ինչպես նաև այն համայնքները որտեղ առկա են սեզոնային արոտավայրեր, և ցածր ռիսկային գոտիների, որում ներառված են մնացած համայնքները՝ այդ թվում ՀՀ արևելյան  սահմանային շրջանները։ 
Նշվածի համատեքստում պարզաբանման կարիք ունի «սահմանային շրջաններ» ձևակերպումը: Եթե խոսքը նույն սահմանամերձ համայնքների մասին է, ապա այն նշված կետի համաձայն՝ արդեն իսկ ներառված է բարձր ռիսկային գոտիների մեջ:
	Ընդունվել է։

	2․ Նախագծի հավելվածի 11-րդ կետի 1-ին ենթակետի «ա» և «բ» պարբերություններում կիրառվում են համապատասխանաբար «7 մարզերի 15 տարածաշրջանների 208 համայնք» և «8 մարզերի 24 տարածաշրջանների 121 համայնք» ձևակերպումները:
Վերոգրյալի վերաբերյալ հարկ է նշել, որ «Հայաստանի Հանրապետության վարչատարածքային բաժանման մասին» օրենքի (այսուհետ՝ Օրենք) 3-րդ հոդվածի 1-ին մասի համաձայն՝ «Մարզի տարածքը կազմված է նրա մեջ ընդգրկված համայնքների տարածքներից և պետական սեփականություն հանդիսացող հողային և ջրային այլ տարածքներից:»:
Ուստի, լրացուցիչ պարզաբանման կարիք «տարածաշրջաններ» ձևակերպման կիրառումը:   
Բացի այդ, Օրենքի N 2 հավելվածի համաձայն՝ ՀՀ համայնքների թիվը կազմում է 71, ուստի «208» և «121» թվերը վերանայման անհրաժեշտություն ունեն:
	Ընդունվել է։

	3․ Առաջարկում ենք Նախագիծը համաձայնեցնել Տարածքային կառավարման և ենթակառուցվածքների նախարարության հետ:
	Ընդունվել է։

	9, ՀՀ տարածքային կառավարման եվ ենթակառուցվածքների 
նախարարություն
	05․09․2024թ

	
	ԳՍ/15․3/28551-2024

	1. Նախագծին կից ներկայացված ծրագրի 10-րդ կետի 1-ին ենթակետում նշվում է, որ 7 մարզերի 15 համայնքների 208 բնակավայր ընդգրկվում են բարձր ռիսկային գոտում, իսկ 8 մարզերի 24 համայնքների 121 բնակավայր՝ ցածր ռիսկային գոտում։ Նշվածից երևում է, որ մեկ մարզի տարբեր համայնքներ/բնակավայրեր կարող են գտնվել տարբեր ռիսկային գոտիներում։ Հաշվի առնելով այն փաստը, որ խոշորացման արդյունքում մեկ համայնքի կազմում կարող են ընդգրկվել մեկից ավելի բնակավայրեր՝ հարց է առաջանում արդյոք հնարավոր է, որ մեկ համայնքի կազմում ընդգրկված բնակավայրերը գտնվեն տարբեր ռիսկային գոտիներում, եթե այո՝ ապա առաջարկում ենք Ծրագրի 7-րդ կետում «համայնք» բառը և վերջինիս հոլովաձևերը փոխարինել «բնակավայր» բառով և վերջինիս հոլովաձևերով։
	Ընդունվել է։

	2․ Ծրագրի 10-րդ կետի 2-րդ ենթակետի ա պարբերությունում «համայնքից» բառը փոխարինել «բնակավայրից» բառով։
	Ընդունվել է։

	3․ Աղյուսակ 1-ի 3-րդ և 5-րդ սյունակներում համապատասխանաբար «համայնքների» և «համայնքից» բառերը փոխարինել «բնակավայրերի» և «բնակավայրից» բառերով, իսկ 5-րդ սյունակի 3-րդ տողում «13» թիվը փոխարինել «26» թվով։
	Ընդունվել է։

	4․ Ծրագրի 13-րդ կետում «համայնք» բառը փոխարինել «բնակավայր» բառով։
	Ընդունվել է։

	5․ Ծրագրի 18-րդ կետով նշվում է, որ անասնաբույժը նմուշները և Ձև N 1 թերթիկը հանձնում է Սննդամթերքի անվտանգության տեսչական մարմնի (այսուհետ՝ Տեսչական մարմին) մարզային կենտրոնի տեսուչին։ Առաջարկում ենք սահմանել ժամանակահատված նմուշն անասնաբույժի կողմից տեսուչին հանձնելու համար՝ հաշվի առնելով, որ 48 ժամվա ընթացքում տեսուչը տեղափոխում է լաբորատորիա։
	Ընդունվել է։



